
Tema 4. A monarquía visigoda (organización política) 

En orixe os visigodos son un pobo xermánico que estaba asentado na Europa oriental, 

máis alá do limes romano, que se consolidou na Península ibérica tras poñerse ao servizo 

de Roma en acordo de foedus (colaboración militar con Roma a cambio de terras e 

alimento) no 409 para expulsar outros pobos xermánicos como os suevos, os vándalos e 

os alanos que penetraran sen permiso de Roma. Ao caer o imperio romano, os visigodos 

asentáronse no sur de Francia onde crearon un reino con capital en Toulouse. Xa no século 

VI  os visigodos son desprazados polos francos e deciden ocupar a península creando un 

reino con capital en Toledo. 

Dende un punto de vista político, os visigodos, que foron unha minoría dominante sobre 

unha poboación hispano romana moito máis numerosa, implantaron a monarquía como 

sistema político e ampliaron as fronteiras a costa de vencer aos suevos (585), asentados 

no noroeste, e anexionarse a parte bizantina do Sur leste peninsular. Leovigildo entre o 

569 e o 586 foi o artífice da creación dunha nova unidade política a Hispania visigoda 

que sucedía á anterior unidade política dos romanos. 

Nos pobos xermánicos, de acordo co dereito xermánico, os monarcas eran de orixe 

electiva polo que para ser rei era preciso ser elixido pola asemblea de homes libres, 

institución que outorgaba o poder ao rei sendo estes en xeral monarcas febles debido á 

necesidade de apoio nobiliar. Os sucesivos intentos de converter a monarquía nunha 

institución hereditaria e consolidar unha dinastía fracasaron.   

Os poderes do rei son amplos: Xefe do exército, Xuíz supremo, capacidade para declarar 

a guerra e a paz, poder lexislativo 

Para as funcións de goberno os reis visigodos rodeábanse do denominado Officium 

Palatium, entre a que destacaba a Aula Rexia. Este órgano facía as funcións de consello 

real e os seus membros, magnates, eran designados polo rei, tiña carácter consultivo e 

xurdiu para auxiliar ao rei nas tarefas de goberno, elaborar as leis e impartir da xustiza. 

Coa incorporación do mundo visigodo ao cristianismo católico, con Recaredo, no III 

Concilio de Toledo, en 589, cobrou moita importancia o Concilio de bispos. Nunha etapa 

na que a relixión era un importante instrumento ao servicio do poder político, este órgano 

de tipo eclesiástico servía para orientar as decisións políticas. Formaban parte do Oficium 

Palatium os denominados comes, é dicir, nobres que xuraban fidelidade ao rei e 

encargábanse de diferentes labores de goberno: Comes do tesouro,  Comes da recadación 

de impostos, maiordomo de pazo. Os gardingos eran os xefes militares, garda persoal do 

rei que vivían en palacio. Posteriormente, o rei os recompensaba coa concesión de terras 

en usufruto vitalicio. Para o control do territorio, os visigodos mantiveron a división 

provincial romana baixo o nome de ducados. O rei delegaba o seu poder en Duces. Tiña 

atribucións políticas, militares e xudiciais.  

Ten moita importancia na integración da minoría dominante visigoda coa poboación 

hispano romana a publicación o Liber Iudiciorum ou Fuero Juzgo de Recesvinto, no 

654,  que serviu de compilación das normas xurídicas da época. Era un documento que 

fusionaba o dereito xermánico, baseado no costume, co dereito romano e que tivo unha 

notable importancia na orixe do dereito español. 

Sería unha das pugnas entre os posibles candidatos a suceder ao falecido Witiza, neste 

caso entre os fillos do rei Witiza e don Rodrigo, o que motivaría, no 711, o final do 

reino visigodo. Os fillos de Witiza solicitaron a Muza, gobernador musulmán do norte 

de África, axuda militar para derrotar a Rodrigo. A chegada das forzas musulmanas non 

sería circunstancial senón que aproveitaron este enfrontamento interno visigodo para 

iniciar unhas campañas de conquista que abriría unha nova etapa histórica na Península 

Ibérica caracterizada pola dominación musulmana da Península. 


